
ফিরাতে এসেছি তোরে নিজ অধিকারে।

সূতপুত্র নহ তুমি, রাজার সন্তান—

দূর করি দিয়া বৎস, সর্ব অপমান

এসো চলি যেথা আছে তব পঞ্চভ্রাতা।

কর্ণ। মাতঃ, সূতপুত্র আমি, রাধা মোর মাতা, 

তার চেয়ে নাহি মোর অধিক গৌরব।

পাণ্ডব পাণ্ডব থাক্, কৌরব কৌরব—

ঈর্ষা নাহি করি কারে।

কুন্তী। রাজ্য আপনার 

বাহুবলে করি লহো হে বৎস, উদ্ধার।

দুলাবেন ধবল ব্যজন যুধিষ্ঠির,

ভীম ধরিবেন ছত্র, ধনঞ্জয় বীর

সারথি হবেন রথে, ধৌম্য পুরোহিত

গাহিবেন বেদমন্ত্র। তুমি শত্রুজিৎ

অখণ্ড প্রতাপে রবে বান্ধবের সনে

নিঃসপত্ন রাজ্য-মাঝে রত্নসিংহাসনে।

কর্ণ। সিংহাসন! যে ফিরালো মাতৃস্নেহপাশ 

তাহারে দিতেছ মাতঃ, রাজ্যের আশ্বাস!

একদিন যে সম্পদে করেছ বঞ্চিত

সে আর ফিরায়ে দেওয়া তব সাধ্যাতীত।

মাতা মোর, ভ্রাতা মোর, মোর রাজকুল

এক মুহূর্তেই মাতঃ, করেছ নির্মূল

মোর জন্মক্ষণে। সূতজননীরে ছলি

আজ যদি রাজজননীরে মাতা বলি,

কুরুপতি কাছে বদ্ধ আছি যে বন্ধনে

ছিন্ন করে ধাই যদি রাজসিংহাসনে—

তবে ধিক্ মোরে।

কুন্তী। বীর তুমি, পুত্র মোর, 

